
Atassut 21. Oktober 2026 

Utoqqaat inatsisitigut illersorneqarnerat, isumagineqarnerat ataqqinassusaasalu qanoq 

nukittorsarneqarsinnaanersut pillugit nassuiaateqartoqarnissaannut Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaammi aamma 

ilanngunneqassapput tigussaasunik siunnersuutit aningaasatigut allaffissornik kulu kingunissaasa 

nalilersorneqarnerat. Nassuiaat Inatsisartunut agguaanneqassaaq UPA 2027 nallertinnagu.  

(Inatsisartunut ilaasortaq Margrethe Thårup Andersen, Demokraatit)  

Naalakkersuisut Kalaallit Nunaanni pissutsit aallaavigalugit utoqqalinersiaqalernis samut 

ukiorititanik misissueqqissaarnissamik kiisalu ukiorititat aalajangersarneqartar nissaannut 

siunissamilu naleqqussarneqartarnissaannut Kalaallit Nunaannut naleqqussakkamik periutsimik 

kingusinnerpaamik UPA 2028-mi siunnersuuteqarnis samik peqquneqarnissaannik Inatsisartut 

aalajangiiffigisassaattut siunnersuut.  

(Inatsisartunut ilaasortaq Isak Johannessen, Naleraq) 

Atassutip tungaanit erseqqissarusupparput utoqqaat pillugit politikki inuiaqatigiinni 

akisussaaffimmik, ataqqinninnermik pisinnaatitaaffinnillu tunngavilersuutit maani 

oqallisigisariaqartut.  

Utoqqaat inuiaqatigiinni ukiorpassuarni tunniussaqarput, ilaqutariinnikkut aamma pilersuinermut, 

piorsarsimassutitsinnik, oqaatsivut attatiinarneqarnissaanut aamma illersuillutik. Taamaattumik 

ileqqut kingornussarisimasagut ingerlateqqillugit ataqqinaat uagutsinnut tunniussaraat.  

Atassut isumaqarpoq utoqqarnut politikki pitsaanerusariaqartoq, aamma 

toqqissisimanartuusariaqartoq nunarput utoqqaliffiginissaa. Tamanna ataqqinassuseqarlutik 

inuuneqarnissaat inuiaqatigiittut tamatta pisussaaffigaarput.  

Atassut utoqqaat pillugit politikki isumaginninnermut tunngasuinnaassanngitsoq isumaqarpugut, 

tamannali aamma inuit pisinnaatitaaffiinik, nammineersinnaanermik inuunermilu namminneq 

aalajangiisinnaanermik tunngaveqartariaqartoq isumaqaratta. Utoqqaat tamarmik 

pisinnaatitaaffimminnik ilisimasaqarnissamut, pisariaqartitaminnik ikiorneqarnissamut aamma 

aalajangiinerni imminut tunngassuteqartuni peqataatinneqarnissaat pisariaqarpoq. Tamatta 

utoqqalisussaavugut taamaammat pingaaruteqarpoq eqqartussallugu.  

Atassutip tungaanit aamma erseqqissarusupparput utoqqaat isumassorneqarnissaat 

pisariaqartitaallu naapertorlugit kiffartuuneqarnerat kommuninit pitsaanerusariaqartoq, 

tamannalu pisortat akisussaaffigaat pitsanngorsartuartariaqarlugulu politikkikkut isummernermi 

pissutsit eqqortut atorlugit ingerlatsisoqarnissaa. Utoqqaat angerlarsimaffimminni 



 
najugaqaannarusuttut sapinngisamik tapersersorneqarnissaat pisariaqarpoq, angerlarsimaffimmilu 

ikiorteqarneq pillugu pisariaqartitsineq pitsaasumik neqerooruteqarfigineqartariaqarpoq, pisortat 

tungaaniit tunngaviit erseqqissuunissaat. Utoqqaat annertunerusumik isumassorneqarnissamik 

pisariaqartitsisut aamma piffissaq eqqorlugu naleqquttumik kiffartuuneqarnissaat 

pingaaruteqarpoq kissaatigaarpullu sukumiinerusumik pisortat eqqumaffigisariaqaraat.  

Tamanna utoqqarnut ataasiakkaanut ilaqutaasunullu artukkiinerunngitsumik aaqqissuusinissaq 

isumaqarpugut oqallisigineqarnissaa annertunerusariaqartoq, soorlu utoqqaat timimikkut 

innarluuteqalerpata, puigortunngorpata aammalu ersinngitsumik innarluuteqarpata. Akisussaaffik 

sinaakkutissallu annertunermik pisortaniit erseqqissarneqarlutik tunngavissiinissamut periarfissat 

atornerusariaqartut isumaqarpugut.  

Atassut isumaqarpoq utoqqaat sumiginnarneqartarnerat, innarlerneqartarnerat imaluunniit 

pisariaqartitaminnik naammattunik ikiorneqannginnerat akuerineqarsinnaanngitsoq. Pissutsit 

sumiiffiit ilaanni tamakku atuuttut isumaqarpugut aaqqiivigineqarlutik kommunit 

suleqatiginerasigut aaqqiivigineqartariaqartut, taamaasiorutta aatsaat utoqqartatta pitsaasumik 

atugassaqartinneqarnerat qulakkiissuarput.  

Taamaattumik utoqqaat inatsisitigut illersorneqarnerat nukittuumik erseqqissumillu 

naamassisinnaangussavarput, aamma pisariaqartitsineq aallaavigalugu Naalakkersuisut suliaminnik 

aallartitsillutik suliaqarput tamanna aamma pingaaruteqarpoq eqqartussallugu utoqqartagut 

illersorneqarnissaat tapersersorneqarnissaallu pillugu inatsit aallartittariaqartoq isumaqaratta.  

Atassutip politikkikkut tunngaviisa ilagaat innuttaasut pisariaqartitaat aallaavigalugit 

aaqqissutissanik politikkikkullu sinaakkutissanik ujartueqatigiinneq aallartittaqariaqartoq, pisortallu 

aningaasaliissutaat pitsaanerpaamik atorneqarnissaat pisariaqartuusoq. Isumaqarpugut utoqqaat 

pillugit suliniutit aningaasatigut kingunerisassaat ilisimalluarneqarnissaat pisariaqartoq, kisianni 

aningaasatigut nalilersuineq kisimi aalajangiisuusinnaanngilaq. Utoqqaat ataqqinassusaat, 

isumannaatsuunissaat pisinnaatitaaffiillu pingaarnertut tunngaviusariaqartut pisariaqarmata. 

Aningaasaliissutit qanoq iluaqutaassanersut, sulisussaqarneq qanoq qulakkeerneqassanersoq 

kommunit peqatigalugit ingerlanneqarnissaa kissaatigaarput.  

Pingaarnertulli kommunini sulisoqarnikkut sullissinerup pitsaasusaa 

malinnaaffigeqqissaarneqartariaqartoq ataatsimoortumik politikkikkut nalilersuiffigineqarluni 

ingerlanissaa pisariaqarluinnartoq.  

Atassutip tungaanit isumaqarpugut utoqqaat pillugit akisussaaffik ullumikkut 

iliuuseqarfigineqartariaqartoq. Utoqqaat pisariaqartitaat kingusinnerusukkut misissorneqartussatut 

kinguartinneqassanngillat. Utoqqaat ullumikkut pisariaqartitaminnik ikiorneqarsinnaanerat, 

pisinnaatitaaffimminnik ilisimasaqarnissaat aamma ataqqinassusertik innarlerneqanngitsumik 

inuuneqarnissaat qulakkeerniartariaqarparput. 



 
Atassut isumaqarpoq inuiaqatigiinni utoqqaat qanoq pineqartarnerat inuiaqatigiittut qanoq 

naleqartitsinerput pillugu ersarissumik takutitsisuusoq. Taamaattumik utoqqaat pisinnaatitaaffii, 

isumagineqarnerat ataqqinassusaallu pillugit iliuuseqarneq kinguartinneqassanngilaq. Utoqqaat 

inuunerminni tunniussaat ataqqillugit, ullumikkut pisussaaffigaarput pitsaanerusumik 

toqqissisimanerusumillu utoqqalinissamut atugassaqartitsinissaq. 

Immikkoortoq 428-imut ikaarsaariarutta pingaartuuvoq eqqartussallugu Atassutip tungaanit 

utoqqalinersiaqalernissamut ukiorititat pillugit oqallinneq pingaaruteqarmat. Nunatsinni inuuneq, 

suliffiit eqqarsaatigalugit utoqqaat ukiuni arlaqanngitsuni amerlatsittussaapput. Tamanna 

takutippaa nunatsinni sulisinnaasut ikileriarujussuartussaaneri. Tamannalu inuiaqatigiit 

katitigaaneranni unammillernartumik politikkikkut aamma sulisoqarnikkut kingunerluttussaavoq. 

Taamaattumik erseqqissumik Atassummiit oqariartuuteqarpugut, nunarput nunani allani 

pissutsinut assersuutissannginnatsigu.  

Atassutip politikkia naapertorlugu utoqqaat sulisinnaanermikkut suli nukissaqartut akileraarutitigut 

ilanngartuuffigineqaratik aporfilersorneqassanngitsut, maannakkut takusinnaagatsigu soorlu 

aallaarniinitsinni eqqartukkagut: piorsarsimassutsikkut ilinniartitsisuvut aamma ilitsoqqussatsinnik 

ilinniartitsisugut utoqqaat meeraaqqerivinni imaluuniit meeqqerivinni sulisussaaleqinermut 

sulilersinneqarpata kinguaariinut ingerlatitseqqiineq anersaaq nukittooq atorneqarsinnaalissaaq. 

Tamakkua assersuutitut tikkuartorpakka tassa taamak utoqqartagut inuiaqatigiit akornanni 

atorfissaqartilluinnarpagut, taamaattumik sulinikkut periarfissinneqarsinnaappata 

ajunnginnerujussuusaaq.  

Atassutip tungaanit pingaartipparput utoqqalinersiaqalernissamut ukiorititat 

aalajangersarneqartarnerat naapertuilluarnermik tunngaveqartariaqartoq. Tamanna isumaqarpoq 

innuttaasut assigiinngitsut pisariaqartitaat aamma sulinermi inuunerminni periarfissaat 

eqqarsaatigineqartariaqartut. Aaqqissuussineq innuttaasut ilaat sulisinnaassutsiminnik 

annaasaqartillugit sulisinnaajunnaarnermillu nalaataqartillugit illersuisinnaasariaqarpoq. Aamma 

innuttaasut utoqqalinersiaqalernissamut pilersaarusiornerminni nalorninartorsiunnginnissaat 

anguniarneqartariaqarpoq. 

Atassut isumaqarpoq siunissami ukiorititat qanoq aalajangersarneqartarnissaat pillugu Kalaallit 

Nunaannut naleqqussakkamik periuseqarnissaq pingaaruteqartoq. Periuseq taamaattoq 

aalajangersimasumik tunngaveqartariaqarpoq, innuttaasut paasiuminartumik 

malinnaaffigisinnaasaannik. Ukiorititat allanngortinneqartarnissaat pisariaqalissappat, tamanna 

siumut ilisimatitsisoqarluni, piffissaliussanik erseqqissunik tunngaveqarluni aammalu innuttaasunut 

naleqqussarnissamut periarfissiilluni ingerlanneqartariaqarpoq. Taamaaliornikkut innuttaasut 

siunissamut pilersaarusiorsinnaassapput, aaqqissuussinerlu innuttaasut tatiginninnerannik 

tunngaveqarsinnaalluni. 



 
Utoqqalinersiaqalernissamut ukiorititat pillugit politikki innuttaasut ataasiakkaat inuunerannut 

toqqaannartumik sunniuteqartarpoq. Taamaattumik aalajangiinerit innuttaasunut qanittumik, 

pissutsinik ilisimasaqarnermik aamma siunissamut akisussaassuseqartumik pilersaarusiornermik 

tunngaveqartariaqarput. 

Atassut isumaqarpoq Kalaallit Nunaannut naleqqussakkamik periuseqarnissaq pisariaqarluinnartoq. 

Innuttaasut sulinermi inuunerat, peqqissusiat, periarfissaat aningaasaqarnikkullu atugarisaat 

aallaavigalugit aaqqissuussineq ineriartortinneqartariaqarpoq. Taamaaliornikkut 

utoqqalinersiaqalernissamut ukiorititat pillugit aalajangiinerit naapertuilluartumik, 

paasiuminartumik aamma siunissamut isumannaatsumik tunngaveqassapput 

Taamaattumik suliassat isumaqarpugut pimoorullugit suliarineqarsinnaasariaqartut, aamma 

siunnersuuteqartut isumaqatigaagut siunertat taamatut ittut isumaqaratta inuiaqatigiit akornanni 

unammillernartup annertusigaluttuinnarnerani sioqqutsilluta suliarisariaqarigut. Aningaasat uani 

apeqqutaatinneqassanngillat utoqqartagut eqqartorpagut, tamatta qulakkeerinnittariaqarpugut – 

Tamattami utoqqalisussaavugut aamma nuna tummisarput kinguaatsinnut 

ingerlateqqittussaavarput – taamaattumik toqqissilluta inooqataanissarput 

toqqarsinnaasariaqarparput.  

Taama oqaaseqarluta siunnersuuteqartut siunertaat paasilluarparput, Naalakkersuisut 

allannguutissatut siunnersuutaat taperserlugu Ilaqutariinermut peqqissutsimullu 

ataatsimiititaliamut innersuullugu inassutigaarput.  


